MAELEZO KUHUSU WIKI YA USAFI WA MAZINGIRA NA MASHINDANO YA USAFI MWAKA 2022 YALIOTOLEWA NA NDG. ANYITIKE MWAKITALIMA, KAIMU MKURUGENZI MSAIDIZI, AFYA MAZINGIRA, WIZARA YA AFYA KWENYE SHEREHE ZA KUWAPONGEZA WASHINDI WA USAFI

Ndugu Mgeni Rasmi, Dkt. Seif Shekalaghe, Naibu Katibu Mkuu Wizara ya Afya, 

Waheshimiwa Wenyeviti wa Halmashauri mliohudhuria, 

Wakurugenzi,

Waganga Wakuu wa Mikoa, 

Wakuu wa Idara mliopo hapa,

Wawakilishi wa Wizara na Idara mbalimbali,

Kamati ya Maandalizi, 

Wanahabari,

Wageni Waalikwa,

Mabibi na Mabwana

Napenda kuungana nanyi kwa unyenyekevu mkubwa kumshuru Mwenyezi Mungu muumba wa vyote kwa kutujalia uzima na afya njema na kutuwezesha sisi sote kuhudhuria tukio hili muhimu la Kilele cha Wiki ya Usafi wa Mazingira Tanzania kwa mwaka 2022. Aidha, ninapenda nikushukuru kwa dhati kabisa wewe mwenyewe Mheshimiwa Mgeni Rasmi kwa kukubali kujumuika nasi hapa licha ya kwamba leo ni Siku ya Mapumziko. Tunakushukuru sana kwa kujitoa kwako. 

Mheshimiwa Mgeni Rasmi,

Wizara ya Afya imepewa jukumu la kuhakikisha wananchi wanaishi katika mazingira bora na salama yanayochochea afya na ustawi wa jamii yetu. Kama tunavyofahamu kuwa, kiini cha magonjwa ambayo yanamkabili mwanadamu yanatokana na mwingiliano baina yake na mazingira yanayomzunguka. Hapa napenda kunukuu maneno aliyoyasema Dkt. Loth, Mwakilishi wa Shirika la Afya Duniani kwamba “Endapo Mazingira Yanaumwa, Wananyama Wataumwa na Binadamu vile vile Ataumwa” Kwa Kiingereza, “If the Environment is Sick, The Animals Will Be Sick and Definitely The Human Beings Will Be Sick Too”.  Kauli hii imejidhihirisha mara nyingi na hata katika siku za hizi karibuni kufuatia mlipuko wa ugonjwa wa UVIKO-19 ambao unaelezwa kutokana na aina ya Virusi vinavyopatikana kwenye popo na ugonjwa hatari wa Ebola ambao vile vile husababishwa na virusi vinavyopatikana kwenye wanyama wakiwemo nyani na popo. 

Mheshimiwa Mgeni Rasmi,

Ili dhima ya Wizara ya kuhakikisha afya bora kwa kila mwananchi inatimia, hatuna chaguo jingine zaidi ya kuwekeza nguvu na rasilimali za kutosha kwenye eneo la Kinga hususani Afya Mazingira. Ripoti ya Benki ya Dunia inaeleza kwamba tunapowekeza shilingi moja kwenye usafi wa mazingira tunaokoa shilingi tisa (9) ambazo zingetumika kwa namna yeyote kugharamia madhara ambayo yangetokana na uchafu ikiwemo gharama za kutibu magonjwa, muda wa uzalishaji unaopotea, vifo vya mapema na athari nyingine nyingi. Kwa kulitambua hili, Serikali ya awamu ya sita inayoongozwa na Mheshimiwa Samia Suluhu Hassan, Rais wa Jamhuri ya Muungano wa Tanzania imeongeza uwekezaji kwenye eneo la usafi wa mazingira. Serikali imetenga zaidi ya shilingi bilioni 104 kwa ajili ya ujenzi wa miundombinu ya Usafi na huduma za maji kwenye shule za msingi na vituo vya huduma za afya. Kiasi hiki kinatumika kwenye shule za msingi 1500 na zaidi ya vituo vya huduma za afya 2500. Aidha, Serikali imeandaa fedha kupitia mradi wa BOOST chini ya Wizara ya Elimu, Sayansi na Teknolojia ambao utawezesha ujenzi wa miundombinu bora ya usafi kwa shule zaidi ya 6000 ifikapo mwaka 2025. 

Mheshimiwa Mgeni Rasmi, 

Manufaa ya usafi yanaenda mbali zaidi pengine ni vyema kuyazungumza katika hadhara hii ili jamii ipate uelewa mpana. Kwa mfano, uwepo wa maji, vyoo bora na sehemu za kunawa mikono umethibitika kuchangia kupungua kwa vifo vya akina mama wakati wa kujifungua kwa kati ya asilimia 17 hadi 25. Aidha, imethibitika kwamba ukosefu wa huduma hizi husababisha hadi asilimia 45 wa vifo vya watoto wachanga kutokana na Neonatal sepsis. Aidha, kwa upande wa elimu, shule zenye huduma bora maji na vyoo zimethibitika kuwa na mahudhurio mazuri kwa watoto wote (wavulana na wasichana) ikilinganishwa na zenye huduma duni ambazo watoto wa kike waliopevuka kila mwezi hupoteza siku 2 hadi 4 hasa wanapokuwa kwenye hedhi. Vile vile, mtu mmoja ambaye hana choo hupoteza takribani masaa 58 kwa mwaka kutafuta mahali pa kujisitiri. Huu ni muda mwingi sana kwa nchi ambayo inataka kupiga hatua kiuchumi hasa tukizingatia usemi maarufu hapa nchini kwamba Time Is Money

Mheshimiwa Mgeni Rasmi, 

Niruhusu sasa nizungumzie Wiki ya Usafi wa Mazingira Tanzania ambayo leo inafikia kilele chake. Wiki hii ilianza kuazimishwa hapa nchini mwaka 2012 ambapo maadhimisho ya kwanza kitaifa yalifanyika Mkoani Singida. Madhumuni ya kuanzishwa kwa wiki hii yalikuwa kuchochea ushiriki wa jamii nzima katika shughuli za usafi wa mazingira.Aidha, Wizara imekuwa ikitumia maadhimisho haya kutangaza washindi wa mashindano ya Afya na Usafi wa Mazingira na kutoa zawadi kama ambavyo utakavyofanya siku ya leo. 

Mheshimiwa Mgeni Rasmi, 

Katika kutekeleza Wiki ya Usafi wa Mazingira Kitaifa mwaka huu, shughuli mbalimbali zimefanyika nchini. Mikoa pamoja na Halmashauri imeshiriki kufanya usafi katika maeneo yao; utoaji wa elimu kuhusu umuhimu wa usafi wa mazingira pamoja na kufanya ukaguzi wa maeneo mbalimbali. Kaulimbiu ya Wiki ya Usafi kwa mwaka huu inasema IMARISHA USAFI WA MAZINGIRA KUZUIA UCHAFUZI WA MAJI CHINI YA ARDHI. Kaulimbiu hii inatukumbusha ukuhimu wa kutunza vyanzo vya maji hususani maji ya ardhini ambayo huchafuliwa mara kwa mara kwa kutozingatia utupaji salama wa majitaka kikiwemo kinyesi cha binadamu. 

Mheshimiwa Mgeni Rasmi, 

Mojawapo ya shughuli utakayoifanya leo, ni kutangaza matokeo ya mashindano ya Afya na Usafi wa Mazingira nchini. Mashindano haya ambayo yalianza mwaka 1988 kwa kushirikisha kundi moja tu la Halmashauri za Miji, yameendelea kuboreshwa mwaka hadi mwaka. Kwa mwaka huu, mashindano haya ambayo kwa kawaida hufanyika nchi nzima, huanza mwezi Februari kwa kushindanisha ngazi za Vijiji na Mitaa, kisha ngazi ya Kata mwezi Machi, na mwezi Aprili na Mei huwa ni ngazi ya Halmashauri na Mkoa. Kwa ngazi ya Taifa ushindanishi hufanyika mwezi Juni na Julai. Mashindano haya yanaratibiwa na Wizara ya Afya kupitia Kamati ya Mashindano ambayo ina wajumbe kutoka Wizara, Idara na Taasisi mbalimbali nchini. 

Mheshimiwa Mgeni Rasmi, 

Wizara itaendelea kuboresha mashindano haya kadri hali itakavyoruhusu kwani yamekuwa na msaada mkubwa sana. Nchi mbalimbali zimevutiwa na namna tunavyotekeleza mashindano haya ambapo kwa mwaka huu tumepokea mwaliko kwenda nchini Nigeria kuelezea namna tunavyotekeleza mashindano ya usafi wa mazingira kwa nchi nzima na vile vile namna tulivyoweza kutekeleza kwa mafanikio Kampeni ya NYUMBA NI CHOO. Nchi nyingine ambazo zimeonesha nia ya kujifunza ni Ghana pamoja na Djibouti.  Eneo ambalo tumeendelea kuboresha ni makundi ya ushiriki, namna ya kufanya uhakiki pamoja na zawadi. Kwa mwaka huu Wizara imetenga shilingi MILIONI 200 ambazo watakabidhiwa washindi leo. Tunategemea kuboresha sana eneo la zawadi kuanzia mashindano yajayo ili kuleta motisha na ushindani zaidi hali itakayochochea kasi ya uboreshaji wa usafi nchini. 

Mheshimiwa Mgeni Rasmi, 

Lengo la kuendesha mashindano haya, sio kupata zawadi au kuibuka mshindi bali kuona kwamba hali ya usafi wa mazingira inaimarika nchini, Ipo mifano mingi inayoonesha mchango wa mashindano haya katika kuboresha hali ya usafi nchini. Wizara inafarijika sana kuona baadhi ya Halmashauri zikiendelea kushirikia nafasi za juu za ushindi kwa kipindi kirefu. Hii inaonesha kwamba katika Halmshauri hizi usafi umekuwa jadi au sehemu ya maisha yao. Tunawapongeza sana!

Mheshimiwa Mgeni Rasmi, 

Mashindano ya mwaka huu yalihusisha makundi 11 ambayo kwa ruhusa yako naomba niyataje;

Kundi la Halmashauri za Majiji lilikuwa na washiriki sita (6)

Kundi la Halmshauri za Manispaa washiriki 20

Kundi la Halmashauri za Miji washiriki 21

Kundi la Halmashauri za Wilaya washiriki 137

Kundi la Vijiji washiriki 274

Kundi la Shule za Msingi za Vijijini washiriki 274

Kundi la Shule za Sekondari za Bweni 52

Kundi la Hospitali za Rufaa (Serikali na Binafsi) washiriki 52

Kundi la Hospitali za Halmashauri zikiwemo DDH washiriki 98

Kundi la Vyuo Vikuu washiriki 23 na 

Kundi la Mabenki washiriki 26. 

Mheshimiwa Mgeni Rasmi, 

Naomba nimalizie maelezo haya kwa kuwashukuru wadau wetu ambao kimsingi wametoa mchango mkubwa kufanikisha maadhimisho ya wiki hii. Wadau hawa ni WaterAid Tanzania, AMREF Health Africa, World Vision International, SNV, WaterForPeople, PDF na Water For Life. Vile vile tunawashukuru sana UNICEF pamoja na wadau wengine kwa michango yao mikubwa ambayo imesaidia sana kuboresha hali ya usafi nchini. Tunawashukuru sana. 

Mheshimiwa Mgeni Rasmi, 

Mwisho, ila sio kwa umuhimu naomba niipongeze sana kamati ya Taifa ya Mashindano kwa kazi kubwa ambayo wameifanya pamoja na Sekretarieti yake. Aidha, niipongeze pia Kamati ya maandalizi ya maadhimisho haya ambayo imeweza kufanikisha shughuli hii. Nyote tunawashukuru sana. 

Jamhuri ya Muungano wa Tanzania, Kazi Iendelee.

Asanteni sana kwa kunisikiliza



